
Апстракт 

 

Трудот има за цел да го истакне значењето и улогата која во туризмот ја имаат туристичките 

агенции како посебни учесници и субјекти, со посебен акцент на рецептивните туристички 

агенции и нивното значење во туризмот на една земја како туистичка дестинација. Како 

најголема индустрија во светското стопанство, улогата на туристичките агенции се гледа во 

потребата од професионална помош организацијата на едно патување и посредништвото помеѓу 

оние кои нудат туристички услуги и оние кои истите ги користат. Посебно се потенцира во 

трудот улогата на рецептивните туристички агенции и нивните активности во процесот на 

привлекување на странски туристи, промовирањето на една земја на странскиот пазар преку 

презентирањето на домашните убавини и со самото тоа развојот на туризмот во Македонија.  

 

Нивната појава, развој, а во исто време и афирмација на сопствената земја како туристичка 

дестинација, преку учества на странскиот туристички пазар, секако со помош и соработка со 

државните органи од областа на туризмот, е значајна и неопходна за развојот на туризмот, како 

значајна гранка на стопанството со значителен приход на домашниот буџет, посебно за една мала 

земја како Република Македонија. 

 

Клучни зборови: туризам, туристички агенции, патување, туристичка дестинација 

 

Вовед 

 

Туризмот како феномен на денешното време, се појавува во 19-от век, а појавата на туристичките 

агенции се поврзува со почетоците на користење на превозните средства за организиран превоз 

на патници. Туризмот е најголема индустрија во светското стопанството и со најширок опсег кој 

обединува и влијае врз повеќе сектори и активности. 

 

Улогата на туристичките агенции се гледа од фактот што доколку не би постоеле, луѓето во 

остварувањето на своите патувања, би се соочиле со голем број проблеми и тешкотии како што 

се воспоставувањето на непосредни контакти со низа сообраќајни претпријатија, разни хотели и 

со организации и институции во различните места кои ги планирале да ги посетат. Секако дека 

луѓето многу полесно би ги оствариле своите патувања доколку би постоела стручна, односно 

професионална помош околу организација на самото патување, односно посредништво меѓу 

понудувачите на туристичките услуги и оние кои ги користат. 

 

Во трудот опфатена е појавата и развојот на туристичките агенции во Македонија, суштината на 

туристичкиот аранжман како основен процес во работењето на една туристичката агенција како 

и стопанските и разните здруженија на туристички агенции. Како и улога на туристичкиот пазар, 

а посебно на рецептивните туристички агенции и улогата на истите во туристичкото стопанство 

општо и во Македонија како една атрактивна туистичка дестинација. 

Туристичките агенции во Македонија практикувајќи ја својата дејност се насочени кон негување 

на иницијативниот туризам. Резултатите покажуваат дека најчесто организираат одмор за 

домашни туристи, недоволно се промовираат кај странските туристи и оние што настојуваат тоа 

да го прават користат несоодветен начин на реклама, недоволно учествуваат и се претставуваат 

на саеми. Исто така сегментирано нудат различни услуги, а не со комплетен пакет на услуги што 

е начин на однесување на туристичките агенции кои опстојуваат во напредните пазарни системи.  

 

Произлегува констатацијата дека: Туристичките агенции преферираат иницијативен наспроти 

рецептивен туризам што доведува до мал број странски гости во Македонија, а со тоа и до мал 

бенефит на државата од престојот на странски туристи. 

 

Настанување и развој на туристичките агенции во Македонија 

 

Според остварениот туристички промет и реализираниот девизен, туристичкиот промет може да 

се подели на два сосемa различни периоди, и тоа првиот од 1981 година до 1990 година односно 

до осамостојувањето на нашата држава, и вториот период од 1991 година до денес во рамките на 

денешната наша независна земја. Првата работна и самостојна туристичка агенција во Република 

Македонија била Паластурист од Скопје, формирана во 1978 година со поголем број на 

вработени од претпријатието Палас како дел од хотелското претпријатие Палас во Охрид. Во 

поновата историја на Македонија првите туристички агенции кои се отворија се Адриатик 

Маврово, Фрама, Авиотурс, Савана, Аурора, Орфеј, нешто подоцна Атлантис, Фибула, Папилон, 

Магелан, Игуана, Пет, Сафари и многу други за денес тој број да изнесува повеќе од неколку 

стотини. 

 

Улогата на државните институции во работата на туристичките агенции во Македонија 

 

Значајно е да се напомене дека сите туристичките агенции во Македонија мора да се 

лиценцирани. Лиценцирањето на туристичките агенции го прави Министерството за Економија, 

поточно Секторот за туризам. Со најновите измени на законот за лиценцирање на туристички 

агенции, од постојните 3 лиценци (А, Б и Ц), денес лиценцата Ц е исфрлена и постојат само 

туристички агенции со лиценца А и Б. Со оглед на моменталната ситуација во туризмот, а со цел 

на подобрување и збогатување на можностите во сферата на туризмот, беше неопходно 

формирање на државна агенција за туризам со големи ингеренции за спроведување на 

програмата за развој на туризмот во Македонија и соработка со домашните фактории субјекти 

од областа на туризмот. За таа цел државата формираше и Агенција за промоција и поддршка на 

туризмот со седиште во Скопје. Агенцијата има задача да го промовира туризмот на Република 

Македонија во странство, професионално да ги презентира сите сегменти и региони од 

туристичката понуда со крајна цел напредок и развој на туризмот во Република Македонија. Како 

основни задачи се наведуваат1: 

• Унапредување и промоција на туризмот 

• Подготвување и реализација на програмата за промоција и поддршка на туризмот 

• Обезбедување пропаганден материјал за промоција на туристичките вредности 

• Активно промовирање на вкупниот туристички потенцијал 

 

Во Република Македонија најголем дел од туристичките агенции имаат основна дејност 

иницијативен туризам, односно подготвување и продавање на аранжмани за патување во 

странство. Емитивните туристички агенции се најбројни од фактор дека на овој начин преку 

создавање и продавање на аранжмани на домашните туристи, полесно и повеќе се остварува 

приход кој е неопходен за опстанок на самата агенција. И покрај големиот број на туристички 

агенции, се уште нема издиференцирани и класични туропоератори кои би можеле целосно да ја 

вршат работата на еден туроператор.  

 

Значајно е да се напомене дека сите туристичките агенции во Република Македонија мора да се 

лиценцирани. Лиценцирањето на туристичките агенции го прави Министерството за Економија 

на Република Македонија, поточно Секторот за туризам. Со најновите измени на законот за 

лиценцирање на туристички агенции, од постојните 3 лиценци (А, Б и Ц), денес лиценцата Ц е 

исфрлена и постојат само туристички агенции со лиценца А и Б2. 

 

Туристичките агенции со лиценца А можат да организираат туристички патувања  како во 

земјата, така и во странство, додека туристичките агенции со лиценца Б, можат да организираат 

патувања во земјата и да продаваат туристички аранжмани за странство од програмите на 

туристичките агенции со лиценца А. Важно е да се спомене дека секоја туристичка агенција со 

лиценца Б за да продава аранжмани за патување во странство од туристички агенции со лиценца 

А, треба да имаат потпишано  меѓусебен договор за соработка. 

 

Ваквиот начин на работење на туристичките агенции во Македонија, како и современите 

движења во туризмот, посебно во туроператорското работење, ги принудува и македонските 

туристички агенции, да се реорганизираат во своето работење. Имено на големиот меѓународен 

туристички пазар многу работи во агенциското работење се изменија. Со своето работење и 

делување на туристичкиот пазар, се издвоија големите туристички агенции и прераснаа во 

туропоератори. Исто така и државите кои имаат голем емитивен туристички пазар, имаат 

промена на законските форми за туристичко работење, што допринесе средните и помали 

туристички агенции да имаат функција на продавачи (ритејлери) на туристичките аранжмани на 

големите, кои по новите законски форми прераснаа во туроператори. Секоја од агенциите со 

лиценца А, работи како иницијативна или рецептивна туристичка агенција. Во последно време, 

поради намалениот интерес на пазарот, се јавува тенденција на поголемите туристички агенции 

да се ориентираат на рецептивниот туризам. 

 

Здруженија на туристички агенции во Македонија 

 

Карактеристично за македонските туристички агенции е нивната мешовита дејност како 

емитивни и рецептивни, без стриктна поделеност. Туристичките агенции во Македонија, во 

најголем број се организирани во здружението на туристички агенции при Стопанската комора 

на Македонија (АТАМ) и СКТМ (Стопанска Комора за Туризам на Македонија), меѓутоа со 

оглед на моменталната ситуација во туризмот, а со цел на подобрување и збогатување на 

можностите во сферата на туризмот, беше неопходно формирање на државна агенција за туризам 

со големи ингеренции за спроведување на програмата за развој на туризмот во Македонија и 

соработка со домашните фактории субјекти од областа на туризмот.  

 

Најголем дел од туристичките агенции во Македонија се организирани во здруженија и 

асоцијации од кои позначајни се СКТМ (Стопанска Комора за Туризам на Македонија) и 

здружението на угостителството и туризaм при Стопанската Комора на Македонија.  

 

Рецептивни туристички агенции 

 

Мал е процентот на туристичките агенции кои организирано носат странски туристи во 

Македонија. Тоа е процент кој говори дека странските групи инцидентно доаѓаат во посета. Една 

група испитаници покажува тенденција  за носење на странски туристи, но тоа не е континуиран 

процес на работа на туристичката агенција. Според највисокиот показател, туристичките агенции 

во последно време, започнуваат да се занимаваат многу посериозно со овој вид на туризам, во 

кој гледаат перспективно и подоходовно работење, за што државата ги подржува. Бројот на 

туристичките агенции кои работат и иницијативен и рецептивен туризам, е во постојан подем. 

 

За разлика од туристичките агенции кои работат исклучиво само на емитивни аранжмани, 

рецептивните туристички агенции за да го развијат својот бизнис им треба многу повеќе време и 

финансиски средства, кои треба да се вложат во подготовка и реализација на нивниот настап на 

одредено емитивно подрачје, земја или регион. Потребно е тие да финансираат или креираат 

туристички производи кои треба стратегиски да се прилагодуваат на барањата на клиентите на 

меѓународниот туристички пазар. Финансиските средства на рецептивната туристичка агенција 

кои треба да ги инвестира во нејзиниот развој се далеку поголеми од средствата што треба да ги 

инвестира емитивната туристичка агенција. 

 

Рецептивната туристичка агенција исто така треба многу повеќе да вложи во обука и 

усовршување на вработените, но треба да инвестира исто така и во деловните домашни партнери 

како што се објектите за сместување, превозните средства но и маркетинг активностите во 

изработка на пропаганден материјал на јазикот на која дестинација се настапува, заеднички 

настап и со туроператори од емитивните пазари и многу други активности. Имаат голема и многу 

значајна улога во промоцијата на една туристичка дестинација и претставуваат неизоставен дел 

од самата туристичка дестинација. За квалитетна понуда на самата дестинација и успешна 

соработка со странските туроператори и агенции кои истата ќе ја продаваат, домашните 

рецептивни туристички агенции мораат соодветно да бидат опремени како со потребната опрема 

така и со едуциран и професионален кадар. Опремата мора да биде функционална и ќе обезбеди 

ефикасна и експедитивна понуда. Секако дека и вработените мора да бидат соодветно образовани 

и едуцирани за вршење на ваква дејност и многу често поголемите туроператори секојдневно 

вложуваат во постојано едуцирање и надградување на својот професионален кадар. Персоналот 

се испраќа на семинари и обуки организирани од поголемите туроператори на кои се користат 

приликите за запознавање и зближување со претставници на поголеми туроператори можности 

за воспоставување на соработки и разменување на искуства.  

 

Домашните туристички агенции потребно е да создаваат секогаш атрактивен туристички 

производ прилагоден на барањата на претходно одбраните целни пазарни сегменти, но и 

одредени активности за анализа во однос на тоа дали и како е конкурентен туристичкиот 

производ кој би се пласирал. Така многу значајно е и техничката опременост и едуцирањето на 

персоналот за реализација на овие активности. Тие мораат да бидат во тек со постојните промени 

и напредувања во модерната технологија како би можеле да одржуваат чекор со другите 

конкурентни туроператори и туристички агенции кои се претставуваат на светскиот туристички 

пазар и ги нудат своите производи. Тоа значи дека домашните рецептивни туристички агенции 

мораат да настапуваат со квалитетна и конкурентна понуда во однос на понудата на другите 

туристички агенции и туроператори од регионот и пошироко како би успеале да ги придобијат 

поголемите туроператори и агенции да се одлучат да ја вклучат во својата понуда и нивната 

туристичка дестинација. Тоа подразбира дека мора да се настапи со квалитетна и професионална 

изработена понуда (брошури, проспекти, специјално подготвени материјали) и да обезбедат 

квалитетна и професионална услуга и реализација на истата. Странските туроператори покрај 

конкурентната понуда очекуваат и партнер со кој ќе можат да ја реализираат токму понудата за 

соодветната дестинација и ќе обезбедат квалитетна услуга и поддршка. 

 

Македонија како туристичка дестинација 

 

Поради фактот што нашата земја припаѓа на категоријата група помали туристички дестинации, 

промоцијата и претставувањето е насочено кон одредени сегменти од пазарот односно избирање 

на целни пазари и емитивни земји. Сето тоа би требало да биде проследено и со проширување на 

продажните активности на големи странски партнери туроператори заради подобро 

позиционирање и промовирање на нашата земја на одделни меѓународни туристички пазари. 

  

 

За зголемување на ефикасноста на промовирањето покрај Секторот за туризам при 

министерството за економија, формирана е Агенција за поддршка на туризмот кои како директни 

претставници на туризмот заеднички имаат за цел да ја промовираат и создадат имиџ на 

атрактивна и интересна туристичка дестинација. Рекламирањето на странски печатени и 

електронски медиуми, поканување на претставници и новинари организирано и финансирано да 

престојуваат во нашата земја и создавањето на имиџ на безбедна и сигурна земја како предуслов 

за странски туристи, се само неколку од начините на кој државата учествува и го помогнува 

развојот на туризмот во Македонија. Покрај државата, улогата и на домашните туристички 

субјекти е од голема значење за промовирањето на Македонија на светскиот туристички пазар 

како интересна туристичка дестинација. 

 

Според одредени показатели, странските туристи кои ја посетиле Македонија, најчесто се 

определувале за атрактивните туристички центри кои ги нуди нашата држава но и за природните 

убавини, културно-историските споменици и други туристички локалитети. Најпосетени 

туристички места во Република Македонија се езерските центри и тие се стожер на нашиот 

туризам. Езерските туристички места оствариле 64,2 % од доаѓањата на домашните туристи и 

35,8% од странските туристи. Најпосетен туристички центар е Охрид и Охридското езеро како 

наша најсилна понуда на странскиот пазар. На второ место е градот Скопје како административен 

центар, но во последно време и како резултат на збогатената туристичка понуда на главниот град. 

 

Туристички презентации како промоција на дестинации 

 

Рецептивните туристички агенции преземаат разни активности за промоција и настап на 

туристичкиот пазар, а сé со цел привлекување на туристи и остварување на профит како за самата 

агенција така и за државата. За таа цел рецептивните туристички агенции организираат 

презентации односно промоции на понудите во странство, обично во одбрани емитивни земји и 

во соработка со други институции поврзани за таа цел. Најчесто ваквите презентации се 

организираат во соработка со хотелските субјекти и со помош на државните институции од 

областа на туризмот. На ваквите организирани промоции се презентираат потенцијалите на 

сопствената земја односно својот производ и генерално овие промоции се наменети за 

запознавање и склучување на договори за соработка со странски партнери туроператори и 

туристички агенции. Се информираат и медиумите од туризмот посебно електронските и се 

покануваат туристички новинари. На овие субјекти им се презентираат однапред подготвени 

материјали како што се брошури и доверливи тарифери (Travel Manual и Confidential Tariffs), 

брошури и проспекти од земјата и од хотелите, сето тоа пропратено со видео и аудио 

презентација на земјата.  

 

На ваквите промоции се искористува и можноста да се организира и мал коктел со 

традиционална храна и пијалок од земјата која се претставува, и да се поканат претставници на 

странските туроператори и агенции но и новинари да ја посетат и запознаат земјата организатор 

на настанот. Овие презентации најчесто и најдобро би било да се организираат во просториите 

на Амбасадите на земјата домаќин, или се закупува сала во подобрите хотели во градот каде се 

презентира. За поуспешен настап на овие презентации, рецептивната туристичка агенција, би 

било добро покрај претставници на самата туристичка агенција, да има и претставници на 

хотелите кои се наведени во каталозите, претставник на Агенцијата за туризам и Секторот за 

туризам, и вообичаено е таквата презентација да ја отвори и поздрави Амбасадорот на земјата 

домаќин. 

 

За презентација или запознавање на странски туроператори со туристичките потенцијали на 

Република Македонија, рецептивните туристички агенции можат да организираат, некогаш и во 

соработка со институциите на државата од областа на туризмот, туристички хепенинзи или 

инфотури на кои би биле поканети одбрани туроператори од потенцијални емитивни земји. 

 

Презентацијата може да се организира како еден вид хепенинг или забавна инфотура во еден од 

најважните туристички центри во Република Македонија, Охрид и да биде проследен со домашна 

и национална кујна, музика и прилагодена културно-историска и уметничка програма со посета 

на позначајните знаменитости. На тој начин за еден до два дена може на одбраните странски 

туроператори и нивните претставници да им се покаже дел од туристичката понуда на 

Македонија, храната, хотелските капацитети, обичаите, традициите и убавините на нашата земја. 

Тоа би била можност да им се презентира нова туристичка дестинација како што е Македонија, 

и да им се поделат претходно изработените и подготвени материјали (Travel Manual и 

Confidential Tariffs), брошури и други неопходни информации кои ќе им овозможат да ја вклучат 

и Македонија како туристички производ и дестинација и полесно да можат да подготват 

аранжмани за посета на Македонија. На тој начин кога Македонија ќе се појави во неколку или 

повеќе туристички проспекти и каталози на одреден број странски туроператори, секој 

заинтересиран потенцијален турист ќе може да купи готов аранжман за патување во Македонија. 

 

Секако неопходните услуги и цени мораат да бидат конкурентни со нашето опкружување 

односно со земјите од нашиот регион. Овој начин кој е и најпрактикуван од страна на 

рецептивните туристички агенции во голем број земји, Македонија ја става во рамноправна 

положба со еднакви шанси во големата конкуренција и секој заинтересиран ќе може да ја избере 

како свое идно патување. 

 

Може да се заклучи дека појавата на рецептивни туристички агенции, нивниот развој, како и 

влијанието што го имаат на меѓународниот туристичкиот пазар е во остварувањето на 

економските цели на една држава, за задоволување на туристичките потреби на клиентите. Исто 

така,  рецептивните туристички агенции со својата туристичка понуда, вршат во исто време и 

афирмацијата на една земја преку учество на  светскиот туристички пазар, а помошта и 

соработката со државните  органи  во областа на  туризмот, е значајна и неопходна за развојот на 

туризмот на една држава, а особено за Република Македонија.  

 

Важно е пред настапот на саемите, македонското туристичко стопанство да биде подготвено и 

организирано да настапи со свои доверливи ценовници, тарифери и информации како и 

пропаганден материјал и уште при првата средба со потенцијалните заинтересирани 

туроператори на самиот штанд, да покаже спремност и професионалност за реализирањето на 

заедничкиот аранжман наречен „патување во Македонија“. За еден сериозен туроператор да се 

одлучи да постави нова туристичка дестинација,  два основни сегменти од туристичката понуда 

се основни, односно најважни: новата туристичка дестинација да има современ меѓународен 

аеродром и доволен број на квалитетни хотелски капацитети. Овие два основи сегменти 

Република Македонија ги исполнува.  

 

Другите сегменти на туристичката понуда како трансфери, излети, екскурии, туристички водичи 

и останато уште за времетраење на саемот, македонското туристичко стопанство (туристичките 

агенции, хотелите, превозниците и другите субјекти  подготвени за настап на саемите)  при 

првиот контакт со туроператорите гости на самиот штанд да им  ги понуди  и  на тој начин да 

покаже висок степен на кооперативност и  професионализам и да стекне доверба кај 

туроператорите како сигурен и доверлив партнер во реализирањето на заедничкиата соработка. 

 

Заклучок 

 

Со поделбата според карактерот на емитивни и рецептивни туристички агенции, рецептивните 

туристички агенции своите активности ги насочуваат во привлекување на туристи од емитивните 

подрачја и земји на домашниот туристички пазар, понудувајки туристички услуги за време на 

нивниот престој. Од тука и нивното значење во процесот на привлекување на странски туристи 

во своите земји и улогата која ја имаат во развојот на туризмот како значајна гранка од 

стопанството, со значителен приход во буџетот на една земја. 

 

Може да се заклучи дека најголем дел од странските туристи сакаат да престојуваат о Македонија 

за одмор. Нивна цел е да ги запознаат културно-историските знаменитости на земјата, 

гастрономијата и др. Еден дел од странските туристи, покажуаат поголем интерес за запознавање 

на целата земја со нејзините посебности, како што се обичаите, традицијата, природните 

убавини, начинот на живеење  во руралните средини и др. Најмал дел покажуваат интерес за 

деловни патувања, кои  се остваруваат со однапред одредена агенда и со посета најчесто на 

главниот град. 

 

Во Македонија, најголем дел од туристичките агенции се занимаваат со иницијативен туризам. 

Овој вид на туризам, туристичките агенции во овој момент го практикуваат од едноставна 

причина, дека бара многу помалку  инвестирање, материјално, кадровско, за покусо време се 

остварува целта. Рецептивниот туризам, за разлика од иницијативниот, бара многу поголеми 

финансиски вложувања, многу подолг период на подготовки, поедуциран кадар, изнаоѓање на 

емитивен туристички пазар, странски деловни партнери, изработка на пропаганден материјал, 

посебно меѓуагенциски тарифер за странските туроператори-соработници. Но, бројот на 

туристичките агенции кои работат и иницијативен и рецептивен туризам е во постојан подем. 

 

Најголем процент на една услуга која ја користи туристичката агенција е хотелското сместување. 

Тоа се туристичките аранжмани, како што се годишни одмори, зимувања, аранжмани  по повод 

државните  и верски празници, викенди и сл. Дел од туристичките агенции користат две услуги 

и тоа покрај хотелското сместување, организираат и услуга на превоз. Најмал е процентот на  

користење повеќе услуги и тоа од страна на поголемите, поорганизираните туристички агенции, 

кои нудат на туристичкиот пазар туристички аранжмани за повеке дестинации, продажба на 

авионски билети, услуги на водичи и др.  

 

Најголем број на туристички агенции користат хотелско сместување, бидејќи и туристите кои го 

користат овој вид на сместување се најбројни. Тоа значи подеднакво и за групните и 

индивидуалните патувања. Во поново време, приватното сместување има се поголем број на 

приврзаници, бидејки на овој начин, туристите имаат можност да се запознаат со домашното 

население. Овој вид на сместување, поради пониската цена од хотелското, станува се 

попривлечно за младата популација.  

 

Помалите туристички агенции, поради немање на финансиска моќ, не можат да имаат поголема 

понуда на хотелски капацитети. Другата група на туристички агенции, според својата 

организирана поставеност, можат да понудат повеке хотели во својата понуда. Најголемите, 

најдобро организираните и финансиски  моќни, остваруваат соработка со голем број на хотелски 

капацитети. Тоа се мал број на туристички агенции, кои во своите годишни каталози, односно 

понуда, имаат и поголем број на хотели, со кои имаат годишни договори за соработка врз база 

на фиксен или алотмански договор.  

 

Туристичките агенции кои професионално го развиваат рецептивниот туризам, се најголеми 

посетители, односно учесници на поголемите туристички саеми. На овие манифестации преку 

контактите со странските туроператори имаат можност да остварат контакти и договори за идна 

соработка. Домашните туристички агенции, кои склучиле договор со странски туроператор за 

носење на странски туристи во земјата, заеднички вршат рекламирање на македонската 

туристичка понуда на тој пазар. 

 

Туристичките агенции во Македонија практикувајќи ја својата дејност се насочени кон негување 

на иницијативниот туризам. Резултатите покажуваат дека најчесто организираат одмор за 

домашни туристи, недоволно се промовираат кај странските туристи и оние што настојуваат тоа 

да го прават користат несоодветен начин на реклама, недоволно учествуваат и се претставуваат 

на саеми. Исто така сегментирано нудат различни услуги, а не со комплетен пакет на услуги што 

е начин на однесување на туристичките агенции кои опстојуваат во напредните пазарни системи.  

 

Може да се заклучи дека појавата на рецептивни туристички агенции, нивниот развој, како и 

влијанието што го имаат на меѓународниот туристичкиот пазар е во остварувањето на 

економските цели на една држава, за задоволување на туристичките потреби на клиентите. Исто 

така, рецептивните туристички агенции со својата туристичка понуда, вршат во исто време и 

афирмацијата на една земја преку учество на  светскиот туристички пазар, а помошта и 

соработката со државните  органи  во областа на  туризмот, е значајна и неопходна за развојот на 

туризмот на една држава, а особено за Република Македонија. 

